
Die uitgewer het daarna gestreef om so akkuraat en volledig as moontlik te wees tydens die skep van hierdie verslag, nieteenstaande die feit dat hy, weens die vinnige veranderende aard van die Internet, geen waarborg kan gee dat die inhoud hierbinne ter enige tyd as volledig korrek beskou kan word nie.

Alhoewel alle moontlike pogings aangewend is om die inligting wat in hierdie publikasie vervat word te verifieër, aanvaar die uitgewer geen verantwoordelikheid vir foute, weglatings, of teenstrydige interpretasie van die onderwerp hierin vervat nie. Enige waarneembare inhoud wat kan aanstoot gee aan spesifieke persone, mense of organisasies is nie opsetlik nie.

Soos met enigiets in die lewe is daar ook in praktiese raadgewende boeke geen waarborg van ‘n inkomste nie. Lesers word gemaan om eie oordeel te gebruik op grond van hulle eie individuele omstandighede en dienooreenkomstig op te tree.

Die boek het dit nie ten doel om as raadgewer op te tree vir wetlike, besigheid, rekeningkundige of wetlike sake nie. Alle lesers word aangeraai om van die dienste van bevoegde, professionele persone rakende wetlike, besigheid, rekeningkunde en finansiële sake gebruik te maak.

1 Inleiding

Die boek dien as hulpmiddel vir diegene wat wil skryf, besig is om te skryf of reeds ‘n boek geskryf het. Dit is bedoel as ‘n gids vir skryf en selfpublisering. Alhoewel jy ‘n paar wenke daaroor hierin sal kry, is dit nie veronderstel om ‘n volledige stylgids te wees nie.  Daarom, vir die doel van hierdie boek, sal ons aanvaar dat jy gaan begin skryf, in die skryfproses is, of alreeds op jou eie ‘n ‘elektroniese manuskrip’ geskryf het en wil uitvind hoe om dit op jou eie te publiseer by al die groot uitgewers en verspreiders, insluitende Amazon, Barnes and Noble, Apple iBookstore, Nook, Kindle, Lulu, Smashwords en XinXii in beide druk en e-boek formaat. 

Omdat elektroniese manuskrip ‘n oksimoron is, gebruik ons die woord ‘e-teks’ deur die res van die boek.

Hierdie boek sal jou kan help of jou e-teks drukgereed is of nie. Bo en behalwe formatering van jou teks, sal dit ook help met jou keuse van waar om te publiseer, hoe om te publiseer, hoe om ‘n buiteblad daarvoor te kry, hoe om dit te bemark, waar om dit te verkoop en enigiets anders wat jy sal nodig kry om mense sover te kry om jou boek te koop.

Ek het 110+ van my eie boeke geskryf en self gepubliseer en ander met hul publikasies gehelp.  Tans het ek ‘n uitgewersmaatskappy genaamd ‘Megan Publishing Services’, wat aanlyn beskikbaar is. Daarbenewens het ek ‘n e-teks wat ‘n paar dae gelede voltooi is en sal ek my ervaring om dit die wêreld in te stuur gebruik as templaat vir die skryf van hierdie boek. Ek sal die proses ook weer toets met die publikasie hiervan.

Daarom, deur hierdie boek te lees, sal jy die ‘lewendige’ publikasie van ‘n regte boek wat in tyd vasgevang is, kan volg. Die boek maak deel uit van my ‘Megan Series’ en word ‘Megan’s School Trip’ genoem. Gaan kyk gerus wanneer dit aanlyn te koop sal wees. Ek sal ook my ‘Een-en-dertig punt bemarkingsplan’ aan die einde van die boek met julle deel, waar jy sal kan sien waar jy die lys in MS Excel formaat sal kan aflaai.

Die wêreld van kreatiewe skryfwerk brei gedurig uit soos wat stories, romans en genres deurentyd op ‘n natuurlike wyse groei namate tyd verander. Bevestigde skryfvaardighede op sigself is nie genoeg om sukses in kreatiewe skryfwerk te waarborg nie. Om ‘n passie daarvoor te hê is belangriker as om oor tegniese vaardighede te beskik. Dis eerder ‘n liefde vir kreatiewe skryfwerk wat jou uiteindelik sal lei om dinge behoorlik en suksesvol te doen en nie die kennis en korrekte gebruik van grammatikale elemente nie.

Eerstens is hier ‘n paar algemene wenke oor skryf wat jou sal help om meer boeke te verkoop deur dit interessanter te maak:

Elke outeur gee hierdie raad, maar hulle vertel nie vir jou waar om die tyd te kry om dit in jou besige dag in te pas nie. Die raad ‘Moet nooit ophou lees nie’. Dis onmoontlik om ‘n skrywer te word, en boonop ‘n kreatiewe skrywer, sonder om eers ‘n leser te wees. Die ontdekking dat jy ‘n liefde vir skryf het, behoort jou nie te keer om leesmateriaal te verslind nie, maar dit moet eerder dien as aansporing om jou leessmaak te diversifiseer.  As jy ‘n goeie kreatiewe skrywer wil wees moet jy jou horisonne verbreed. As jy jouself tot een genre beperk, put jy net beperkte kennis daaruit. Indien jy wil verbeter, lees enigiets waarop jy jou hande kan lê.

Dan is daar ‘Moenie ophou leer nie’. Dis belangrik om ‘n breë algemene kennis te hê sodat jou stories oorspronklik klink. Dit is doodseker dat jy, waaroor jy ookal skryf, lesers met soortgelyke belange sal aantrek. So sal matrose aangetrek word tot jou boek as daar bote by betrokke is; mense wat Thailand besoek het sal boeke lees waarin Thailand as agtergrond gebruik is en bewaar jou siel as die skrywer te veel detail verkeerd kry. Jy sal moet navorsing doen oor jou onderwerpe soos ‘n student wat voorberei op eksamen, wat ‘n goeie ding is, want dit dra by tot jou algemene kennispoel.

Die laaste punt is van kritiese belang wanneer jy kies waaroor jy wil skryf. Eerstemaal outeurs vind dit gewoonlik nie moeilik nie, maar dit kan wel later in jou beroep ‘n probleem raak. Daarom, kies ‘n onderwerp wat jou aanvuur, en stel dit teen ‘n agtergrond van iets waarvan jy iets weet of bereid is om oor te leer, omdat jy daarin geïnteresseerd is. Ek is seker dat jy telkemale gehoor het dat as jy ‘n suksesvolle skrywer wil word, jy oor iets wat jy ken moet skryf, en dis alles waar.

Wat egter belangriker is, is dat jy moet skryf oor iets waarvoor jy lief is of haat, solank dit ‘n onderwerp is wat die passie in jou hart aanvuur! As jy iets raakgeloop het waarin jy geïnteresseerd is, doen jou navorsing! Navorsing, navorsing, navorsing, totdat jy met veiligheid kan sê dat jy oor iets skryf waarvan jy kennis het, dit verstaan en lief is daarvoor.

Gelykstaande aan die bou van jou algemene kennis, en iets wat vanselfsprekend daarmee saamgaan, is om jou woordeskat uit te brei. Verbeter jou vaardigheid met woorde en konstruksies. ‘n Groter woordeskat skep meer geleenthede om iets te sê of situasies te beskryf, of om die toon aan te gee vir ‘n spesifieke hoofstuk. Nog belangriker is dat ‘n verbeterde woordeskat jou kanse sal verskraal om nie heeltemal die regte woord te vind nie, al was dit op die punt van jou tong.

Dra altyd ten minste twee penne saam met jou, asook ‘n notaboekie, en as dit moet, skryf sommer op jou hand. Moenie toelaat dat ‘n goeie idee verlore raak nie! Dit kan ‘n storielyn wees, ‘n subplot, of ‘n stukkie dialoog. Skryf dit neer of die kanse dat jy dit gaan vergeet, veral terwyl jy loop, swem of inkopes doen, is groot. My pa het altyd gesê: As jy  nie kan onthou nie, kry ‘n notaboekie’. Ek sou daarby voeg: ‘Maar as jy ‘n skrywer wil wees, kry ‘n notaboekie in elk geval’.

En laaste maar nie die minste nie, moet nooit ophou skryf nie, want hoe jy ookal tans oor jou skryfwerk voel, dit sal verbeter. Dit kan net beter raak as jy aanhou leer en oefen, selfs al dink jy dis jou heel beste poging ooit!

2 Moet ek my boek skryf?

Die finale antwoord is gebaseer op verskeie faktore wat ons van nader gaan beskou:

Dit het my sewe jaar geneem om my eerste roman uit te kry, maar om te skryf, net ses jaar. Nie om dit uit te dink nie, want ek het vir ‘n lang tyd met die idee rondgeloop – ‘n aantal jare, maar die eintlike, fisiese skryf het my ses jaar geneem. Hoekom?

Goeie vraag!

Kortliks gestel kan ons dit ‘selftwyfel’ noem. Ek weet mense het daarvan gehou om my briewe te lees en ek weet ek het van skryf gehou, maar ek was bang dat mense sou dink dat my gekrabbel belaglik is. My stiefma was die enigste een wat nie geskroom het om haar opinie te lug nie. Sy was ook die enigste een wat haar mening gegee het die laaste twee jaar.

As jy ‘n idee het wat in jou kop rondmaal en jou nie daarvan laat vergeet nie, skryf dit neer of jy sal dalk later vir lank daaroor spyt wees.

Jy wonder dalk, nes ek, of jy genoeg talent het om te skryf, maar dis iets waaroor jy alleen kan besluit. Ek is bly om te noem dat daar nie baie mense is wat met my stiefma saamstem nie. Daar is sewe miljard mense in die wêreld, dus is daar ‘n kans dat miljoene mense van jou boek gaan hou, gaande gaan wees daaroor of dit haat. Jy sal gelukkig wees as jy ‘n miljoen mense kan bewusmaak van jou boek se bestaan, maar dis ‘n ander taak waarby ons later sal uitkom.

Jy kwel jou oor jou talent of die gebrek daaraan. Dis ‘n feit dat niemand gebore is met met die vaardighede om groot, boeiende stories te skryf nie, selfs ook nie eers Shakespeare nie. Skryfwerk is eerder soos houtwerk. Jy het  dalk ‘n aanvoeling en passie daarvoor, maar jy moet steeds leer hoe om ‘n hamer en beitel te gebruik.

Niemand ken hierdie tegnieke sonder om dit aan te leer nie. Selfs verbale storievertellers verbeter deur te oefen. ‘n Skrywer kry oefening deur lees en skryf. Lees beteken nie naboots nie, maar dit gee die skrywer idees oor hoe om uitdrukking te gee aan konsepte. Dis ‘n wettige manier van leer.

Jy het ‘n sekere manier waarop jy dinge doen, insluitend skryf, en sommige mense sal van die styl hou en afhangende van die aantal, gaan dit deels bepaal hoeveel boeke jy gaan verkoop. Ek het onlangs met ‘n kantoorwerker gepraat wat van boeke hou waarin die skrywer landelike gebiede in groot detail beskryf. Dit is nie my styl nie en verskeie mense het aan my geskryf dat een van die redes waarom hulle van my boeke hou juis die feit is dat my stories nie ‘volgelaai’ is met deskriptiewe detail nie, want dit laat hulle toe om hul verbeelding te gebruik soos hulle wil!

Jy kan net nie almal tevrede stel nie, daarom is dit beter om nie te probeer nie. Soos Oscar Wilde gesê het: ‘Wees jouself, al die ander is reeds geneem’.

Jy sal nie kan bepaal hoe gewild jou boeke is terwyl dit nog in jou kop is nie, so die eerste ooglopende taak is om dit uit te kry en op skrif te stel waar ander dit kan lees en hulle menings kan gee. Soos ek gesê het, my probleem was selftwyfel of gebrek aan selfvertroue, noem dit wat jy wil, maar ek het my boek ‘gedruk’ gekry en dit bemark.

Die eerste persoon wat dit gelees het, het dit gewen. Sy was ‘n vorige universiteitstudent wat joernalisme studeer het. Sy het vrywilliglik vir my ‘n oorsig gegee en dit toe op Amazon gepos. Sy het gesê dat sy gaande was daaroor. Sy, Vanna, het my vertroue so ‘n hupstoot gegee dat ek haar, of wat sy gesê het, nooit sal vergeet nie. Een van my drie broers het ook versoek dat ek met die storie moet aangaan, daarom het ek ‘n opvolg geskryf.

Hierdie vertroueversterkers kan eers gebeur wanneer jou boek in die mark is, dus is skryf die volgende stap. Daarom hiérdie boek. Daar sal wel kwaadpraters wees soos ‘n nefie van my en my stiefma, maar, soos ek reeds gesê het, mens kan nie almal tevrede stel nie.

Raak ontslae van die idee dat jy óf skryftalent het óf nie. In plaas daarvan, benader die boekskrywery en om gepubliseer te word as die bymekaarmaak van ‘n stel vaardighede wat jy doelbewus kan aanleer. Hierdie vaardighede sluit in: om sensitief te wees oor die verskillende skakerings van betekenis in woorde soos ‘dapperheid’ en ‘durf’, leer dat wat jy sê nie so belangrik is soos hoe jou woorde interpreteer word nie; leer die belangrikheid van redigering van jou werk, wanneer dit ‘nie heeltemal reg’ is nie; besef dat jy ‘n standaard moet navolg, die aanvaarde taalgebruike vir Afrikaans moet nakom in die meeste van jou werk en ook om kritiek en verwerping te aanvaar sonder dat dit jou onderkry (vir lank).

Nadat jy aanvaar het dat niemand ‘n gebore skrywer is nie, moet jy ook aanvaar dat jy die vaardighede kan aanleer om ‘n skrywer te word en een van die leertegnieke is om te skryf. Skryf is eintlik ‘n kuns, maar dit verg vaardigheide wat aangeleer kan word, net soos al die groot skilders ook moes leer hoe om kleure te meng en hulle kwaste te versorg.

Jy sal nuwe woorde moet aanleer, asook hoe om hulle in grammaties korrekte sinne te gebruik. Die denkproses om stories uit te dink en te vertel is in jou, soos ‘n skildery in ‘n kunstenaar is, maar jy kan ook leer om jou verbeelding vrye teuels te gee. Want ook dit verg oefening vir baie volwassenes.

Die eerste sleutel tot die skryf van ‘n roman is die vermoë om te droom en jou verbeelding te gebruik. Dink terug aan die tyd toe jy as klein kindjie gedroom het. Jou verbeelding het jou na plekke toe geneem waar jy nog nooit voorheen was nie. Dit het jou dinge laat doen wat jy nooit gedink het jy sou kon doen nie. Soos om superkragte te hê..., om op vreemde plekke te wees..., die situasies is eindeloos.

Om ‘n roman te skryf is eintlik verbeelding omgesit in woorde. Jy sluit jou oë en laat jou gedagtes dwaal terwyl ‘n web van voortvloeiende idees geskep word. Hierna, of selfs hiertydens, pen jy hulle neer op ‘papier’. Ek skryf in werklikheid meeste van my eerste konsepte met ‘n pen op papier en dan dra ek dit oor op my rekenaar ‘n paar dae later. Hierdie metode stryk ‘n paar plooie uit, maar dis steeds nodig om te redigeer wanneer die boek voltooi is.

Die tweede sleutel tot skryf is die formulering van die premis van jou roman. Daar is baie verskillende maniere om dit te doen. Jy het dalk ‘n idee vir jou roman, soos ‘n brandpuntkwessie van die dag, of iets het met jou of iemand in jou familie gebeur. Party mense begin met ‘n persoon en ander met ‘n gebeurlikheid.

Arthur C. Clarke het in ‘n BBC radio onderhoud gesê as hy ‘n nuwe roman wou begin sou hy net stil sit op sy leunstoel en ‘mense’ sou idees by hom laat posvat wat hy dan net neergeskryf het.

Die derde sleutel is om ‘n stroom van spontane idees te skep. Sodra jy die aanvanklike idee het, gaan sit, laat jou daardeur meesleur, en laat jouself toe om geheel en al opgeneem te word daardeur. Dit is dan wanneer ‘n stortvloed van idees begin instroom. Jy sal besef dat jy nie langer die storie rig nie, maar dat die storie jou rig.

Nou raak skryf maklik. Jy het nie nodig om enigiets te analiseer nie, want die storie speel soos ‘n rolprent voor jou af. Al wat jy moet doen is om dit in woorde om te sit soos die storie deur jou kop speel. My eerste boek het ‘n trilogie geword omdat die hoofkarakters nie die storie wou laat stop nie, maar ek moes die boek in boekgrootte segmente indeel. Ek het steeds gevoel hoe rem hulle aan my, en ek het geweet dat daar ‘n vierde en selfs ‘n vyfde sou moes volg. Dit is ‘n wonderlike gevoel.

Die volgende is om aan te hou met jou dagdrome en te konsentreer, omdat die een gebeurtenis tot ‘n volgende lei. Hierdie staat word die “alfastaat” genoem en, volgens Judith Tramayne-Barth, is dit die plek tussen bewussyn en slaap. Wanneer mens in hierdie staat verkeer, staan tyd stil. Jy sal nogal verbaas wees as jy nie net een of twee bladsye geskryf het nie, maar vyf of meer sonder dat jy geweet het!

Die volgende sleutel is om te oefen om in en uit die “alfastaat” te beweeg. Jy kan dit doen as jy herlees wat jy geskryf het en dit dan internaliseer asof jy dit vir die eerste keer sien. Dit mag dalk ‘n rukkie neem, dalk  ure, selfs dae voordat jy in staat sal wees om weer terug te keer na jou “alfastaat”, maar as jy eers bedrewe is om in die sone in te beweeg, sal dit later net ‘n kwessie van minute wees voordat jy met ‘n nuwe afdeling van jou boek begin. 

So, jy’t jou storie voltooi! Nou is die tyd vir finale afronding. Daar is nog een laaste ding om te doen. Ja, jy het reggeraai. Jy moet jou hele storie deurgaan vir spelling, leestekens, grammatika, korrekte woordgebruik, samehang en duidelikheid. Dit sal dalk nodig wees om dit ‘n paar keer te hersien voordat jy tevrede is met die finale produk. Maar, moenie skrik nie, dis nie regtig soveel werk vergeleke met die skryf van die hele roman nie. Wat belangrik is is dat jy nou jou eie roman het, deur jouself geskryf, en jy het jou eie verbeelding ingespan hiervoor. Hoe kan mens trotser wees?

